
NINTH MIZORAM LEGISLATIVE ASSEMBLY 
(SIXTH SESSION CUM BUDGET SESSION) 

 

LIST OF BUSINESS 
FOR FOURTH SITTING ON MONDAY, THE 23RD FEBRUARY, 2026 

(Time 10:30 A.M to 1:00 P.M. and 2:00 P.M. to 4:00 P.M.) 

 
  

  

QUESTIONS 

1. QUESTIONS entered in separate list to be asked and oral answers given.  

  

LAYING OF PAPERS 

2. Pu LALDUHOMA, Hon’ble Chief Minister to lay on the Table of the 
House  19th Annual Report, 2024-2025  1st April 2024 – 31st March 

2025 of Mizoram Information Commission  

  

3. Dr. VANLALTHLANA, Minister to lay on the Table of the House  a copy 
each of -  

(i) Rules Notifications issued under The Mizoram Goods & Services 
Tax Act, 2017 (w.e.f. 1.10.2025 – 20.1.2026).  

(ii) Rates Notifications issued under The Mizoram Goods & Services 

Tax Act, 2017 (w.e.f. 17.9.2025 – 20.1.2026).  

  

PRESENTATION OF REPORT 

4. Pu JEJE LALPEKHLUA to present to the House the Third Report of 
Committee on Petitions (2024-2025) relating to Higher and Technical 

Education Department.  

 

LEGISLATIVE BUSINESS 

Bills for introduction, consideration and passing 
 

5. Pu LALDUHOMA, Hon’ble Chief Minister to beg leave of the House to 

introduce  Sialkal Range Development Council Bill, 2026.  

  
  

ALSO 
to introduce the Bill 

to move that the Bill be taken into consideration 
 

  

AND 
to move that the Bill be passed. 

 



. 

6. Pu LALNGHINGLOVA HMAR, Minister to beg leave of  the  House  to  
introduce  The Mizoram Shops and Establishments (Regulation of 

Employment and Conditions of Service) (Amendment) Bill, 2026.  

  

  
ALSO 

to introduce the Bill 
to move that the Bill be taken into consideration 

 

AND 

to move that the Bill be passed. 
  

  
 
 

  
ZOTHANSANGA RALTE 

Commissioner & Secretary 

 



SPEAKER :  “Mi, a awm danin Lalpa a tihlawm chuan, a hmelma nen lam inremin 

a awmtir thin.” 

   - [Thufingte 16:7] 

 

Aw le. Hei, kan Health Minister hmalaknain MLA-te tan free medical checkup buatsaih leh a 

ni dawn a, Conference Hall ah naktuk (Ni 24 leh 25) hian memberte tan free medical checkup 

a neih thei dawn a ni tih khah House ka hriattir a ni. 

 

QUESTIONS & ANSWERS 

SPEAKER : Zawt turin Dr. K. Beichhua Siaha Bialtu ilo sawm ang. 

 

STARRED QUESTION NO. 41  

Subject: No-Tolerance Drive chungchang. 

Zawhna Neitu: Dr. K. Beichhua (Siaha).  

 

DR. K. BEICHHUA :  Pu Speaker ka lawm e. Home Department changtu Minister 

zahawm tak hnena ka zawhna chu –  

(a) Mizoram Police Traffic lamin kum 2025 December thla khan No Tolorance Drive a 

kalpui em?  

(b)  No Tolerance Drive ah hian Sorkar lirthei dan zawm lo man a awm ngai em?  

 

SPEAKER :  Aw le, chhang turin Home Department Minister Pu K. Sapdanga 

i lo sawm ang. 

 

PU K. SAPDANGA, MINISTER :  Pu Speaker Siaha Bialtu member zahawm 

tak Pu K. Beichhua zawhna chhanna chu – 

(a) December, 2025 chhung khan District khawpui hrang hrang - Aizawl, Lunglei, 

Kolasib, Sechhip, Lawngtlai, Mamit leh Khawzawl ah te hian No Tolerance Drive hi 

kalpui a ni.  

(b)  No Tolerance Drive kalpui a nih lai hian Sorkar leh private motor thliar hranna a awm 

lo a, a hmuna chawitir, challan pangngai emaw, e-challan hmanga pawisa chawitir 

nghal an nih avangin dan bawhchhiate Sorkar motor an nih leh nih loh chhinchhiah a 

ni lo.  

 

SPEAKER :  Zawhbelhna kan la ang a. Memberte ka ngen duh chu, zawhna kha zawt 

mai ila, a bul velah khan kan chham rei mah mah thin a. Hei, zawhna 20 bawr vel chhawp 

chhuah a ni thin a, zawhna kan inzawt hnem hman lo viau thin mai a. Chuvangin, memberte 

zawhna ah khan cham hram hram kan tum dawn nia. 

  

Aw Le, Zawhbelhna heng memberte hneh atang hian kan la ang –  

1. Dr. K. Beichhua, Zawhna Neitu, (Siaha); 

2. Pu Jeje Lalpekhlua, (South Tuipui) 

3. Pu Rasik Mohan Chakma, (Tuichawng) 

DR. K. BEICHHUA :  Pu Speaker, ka lawm e. Home Department chungchanga ka 

zawhbelhna chu: 

i) Kumin January thla aṭanga vawiin ni thleng hian, kawngpui hman dan chungchangah 

'No Tolerance' (dan bawhchhe laka hleihneihna awm lo) hi khauh takin kalpui a ni em? 

ii) Two-wheeler, a bik takin bike hrang hrang 'Protone' (modified exhaust/silencer) vuah, 

zan lama 'Jet Fighter' rawn thlawk emaw tih hial khawpa bengchheng hi a tam hle a ni. 

iii) Heng bike bengchheng zet zet, vantlang tana ninawm takte hi kan Police Traffic-te hian 

an hriatpui em? 

iv) Hetiang bike bengchheng hmang vanga man (arrest/fine) kan nei tawh em? 



Ka lawm e, Pu Speaker. 

 

PU JEJE LALPEKHLUA :  Pu Speaker, ka lawm e. Aizawl khawpui chhung leh 

District khawpui hrang hrangah kawngpui ṭha tak tak kan nei chho mek a. House member 

zahawm tak Pu VL Zaithanzama'n a sawi tawh angin, kum 59 chhunga kan kawngpui ṭhat ber 

kum a ni hial mai thei e. Mahse, kawngpui a lo ṭhat chhoh rual hian fimkhur loh vanga nunna 

chan leh inkhawm bang, mi pawi sawilo ten vanduaina an tawh hi hriat tur a awm chho zeuh 

zeuh ta mai a. Hei hi thil pawi tak a ni. Ka zawhbelhna chu –  

i) Zan tlai tak thleng kawng dunga bike leh lirthei dang hmanga intlansiak (racing) ṭhin te 

hian midang tan hlauhawm an thlen hle a. Heng mite hremna dan hi tun aia khauh zawka 

kalpui tumna a awm em? 

ii) Kawng dunga himna (safety) a awm zual nan leh hetiang thil hi a thlen tawh loh nan, 

Police duty-te hi tun aia khauh leh mumal zawka ruahman tumna sorkar hian a nei em? 

Ka lawm e, Pu Speaker. 

 

PU RASIK MOHAN CHAKMA :  Pu Speaker, ka lawm e. Ka zawhna hmasate 

bawhzui nan Zawhbelhna tlem ka han nei ang e: 

i) Boropansuri Police Station-ah hian dan zawm lote manna tur leh duty-na atana hman 

tur motor allot (pek) an ni em? 

ii) Motor hi allot an nih chuan, tunah hian khawiah nge a awm? A taka hman a ni em? 

iii) Chawngte Police Quarters-te hi a chhe tawh hle a. Heng quarters-te hi sak ṭhat tumna 

sorkarin a nei em? 

iv) Bangladesh ramri lamah kawng ṭha tak siam a ni tawh a, hemi rual hian tribal ni lo 

(Bengali) te an ngampa sawt hle a ni. 

v) Tun hma a awm ngai lo, drugs smuggling-te a lo chhuak zeuh zeuh ta a, nikum pawh 

khan mi 2-3 lai man an ni. Kan Bangladesh border area-a Police Station-te hi thuam 

ṭhat (strengthening) tumna a awm em? Kan thuam ṭhat loh chuan nakin zelah state tan 

'Law and Order' harsatna lian tak a thlen thei a ni. 

Ka lawm e, Pu Speaker. 

SPEAKER : A lawmawm e. Member zawhawm tak Pu B. Lalchhanzova kha a 

attendance han ti ve turin ka’n ngen a ni. Tunah a theih ang anga chhang turin Home 

Department changtu i lo sawm ang. 

 

PU K. SAPDANGA, MINISTER :  Pu Speaker, zawhna hrang hrangte chhanna chu 

hetiang hi a ni: 

No Tolerance chungchangah Dan ah chuan 'tolerance' a awm ngai lo a, 'No Tolerance' a ni reng 

zawk a ni. 'No Tolerance Week/Month' kan hman thin hi chu dan kengkawhtute beih ngawrh 

zual lai a ni mai. 

Two-Wheelers Bengchheng, zan lama bike ri vuk vuk thinte hi kan um nasa thin hle. Police 

indaihlohna (Battalion 4 daih post ruak a awm) karah CCTV te nen theihtawp kan chhuah a, 

number kan chhinchhiah hman chuan kan umzui zel a ni. 

Kawngpui a lo that takah hian chak taka tlan leh fimkhur lohna avangin accident a tam ta hle 

a, a pawi kan ti takzet. Mipuite fimkhur zual turin kan chah nawn a ni. Hremna pawh dan 

awmsa angin a khauh thei ang berin kan kalpui zel ang. 

Borapansuri ah Police motor allot tawh, a awmna hmun tur ni lovah an lo kawl a nih chuan kan 

lo enchiang ang a, siamrem kan tum dawn nia. 

Police Quarters leh Modernisation chungchangha hian ram puma Police building-te survey kan 



nei zo tawh a, hmun mamawh zualte hriat a ni tawh. Central atanga 'Police Modernisation 

Scheme' fund kan dawnte hi khawpui chhung leh hmun kilkhawr zawk thlengin policing 

tihchak nan hman kan tum a ni. 

Ramria Drugs hluar zel hi Central Force-te nen tangkawpin kan bei mek a. Khawchhak leh 

Hmar lam chauh ni lo, Khawthlang lam atanga rawn luhna kawngte pawh kan lo fimkhurpui 

zual ang. Ka lawm e. 

SPEAKER :  A lawmawm e. Zawhna dangah kan kal ang a. 

 

STARRED QUESTION NO. 42  

Subject: Ramsa leh Rul chuk avanga nunna chante chungchang. 

Zawhna Neitu: Pu Ramthanmawia (East Tuipui).  

 

PU RAMTHANMAWIA : Pu Speaker, ka lawm e. Environment, Forests & Climate 

Change Department changtu kan Minister zahawmtak Pu Lalthansanga chhan atan ka zawhna 

chu –  

(a) Kum 2025 chhungin Rul chuk leh ramsa avanga nunna chan an awm em?  

(b) Engzat nge awm?  

(c) Zangnadawmna pek loh an la awm em?  

(d) Mi engzat nge pek loh awm?  

 

SPEAKER :  Environment, Forests & Climate Change Department changtu Minister 

Pu Lalthansanga i lo sawm ang. 

 

PU LALTHANSANGA, MINISTER :  Pu Speaker, East Tuipui bialtu MLA 

zahawmtak zawhna chhanna chu –  

(a) Awm e.  

(b)  Rul chuk vanga nunna chan pakhat a awm.  

(c) Awm e.  

(d) Zangnadawmna la pek loh mi pakhat a awm. 

 

SPEAKER :  Zawhbelhna -  

1. Pu Ramthanmawia, Zawhna Neitu, (East Tuipui) 

2. Pu Ramliana Papuia; (Lunglei South) 

3. Pu C. Ngunlianchunga (Lawngtlai West) 

 

PU RAMTHANMAWIA :  Pu Speaker, ka lawm e. Hei Rul chuk hi kan nei 

thin a, ka bialah pawh 2022 bawr vel chho khan mi pahnih nunna chan an awm a. 

Amaherawhchu, khatih lai sorkar kha chuan zangnadawmna kha a pe mai a, tunah hian pakhat 

kan la pe lova. Ka zawhbelhna chu –  

i) Engtikah nge pek theih a nih ang? 

ii) Loneitu, kut-hnathawktute buh leh thlai ramsa ten an tihchhiatsak thin hian sorkarin 

zangnadawmna pek a nei em? A nih loh chuan, pek theih a ni em?  

iii) Buh leh Bal tihchhiat hi an tuar nasa em em thin a, a puitlin hmaa ramsain a tihchhiat 

hi kan hre thin a ni. Chuvang chuan pek tum a ni em?  

iv) Pek tawh a nih chuan, engzat nge sen a nih tawh? Pu Speaker, ka lawm e. 

 

PU RAMLIANA PAPUIA :Pu Speaker, ka lawm e. Ka zawhbelhna chu – 

i) Mihring ran vulh pangngai nilo ramsa lo kawl emaw, tawlhruk emaw, a bik takin exotic 

animal ang chi man chhuah a awm hian, department hian engtin nge hma a lak zui 

thin?  



ii) Aizawl Sahuan ah hian sa enkawl ngaite enkawl tur hian doctor hi chawlhkar khatah 

vawihnih a kal thin nia sawi a ni a. Hei hi duh khawp lohna a awm nia sawi avangin, 

doctor hi regular-a dah dan a awm em? A nih loh pawhin, tun aia zing zawka doctor 

hi kal tura ruahman theih dan a awm em? Pu Speaker, ka lawm e. 

 

PU C. NGUNLIANCHUNGA :  Pu Speaker, he thila ka zawhna hi kum 2024 leh 

2025 chhung khan vawi tam ka zawt tawh a. Kum 2021 April thlaa Sanctuary bula saiin nu 

pakhat a chil hlum chungchang kha a ni. Sorkar chhanna erawh a inthlak kual hle a, "pek tuma 

hmalak mek a ni" tih atangin "Wildlife Compensation Scheme-in a huam lo" tiin min chhang 

leh a ni. 

 

Wildlife Sanctuary kha hung (fencing) a nih loh avangin, thingtlang mi harsa, chawhmeh 

zawnga lui kal chu sai hian a chil hlum ta a ni. Tin, mi nunna a thlawn maia a liam hi a dik lo 

a, sorkar hian Court-ah thiam a chan ka ring lo. Pawisa fai (cash) a awm lo a nih pawhin, a 

kalsan tak a pasal fanaute inchawmna tur ngaihtuah sak a ngai a ni. Tin, a pasal hi tunah Wildlife 

Guard-ah lak a ni a, mahse hna nghet chu sawi loh, Muster Roll pawh a ni lo a. A hna hi tlem 

a nghei zawk nan PE (Provisional Employee) tala lak sak dan sorkar hian a ngaihtuah thei ang 

em? 

 

Hetiang khawpa rethei leh ramsa vanga nunna chan ta te chhungkaw tana hmalakna hi sorkar 

hian a nei thei ang em? Ka lawm e. 

 

SPEAKER :  Aw le. Khang zawhnate kha chhang turin a changtu Minister Pu 

Lalthansanga i lo sawm ang. 

 

PU LALTHANSANGA, MINISTER :  Pu Speaker, zawhna hrang hrangte 

chhanna chu hetiang hi a ni: 

 

Zangnadawmna (Compensation): Ransa hliam tawh emaw, thlai tihchhiat chungchangah 

hian awareness neih nasat a ngai hle a. Tawsual a awm a nih chuan ni 3 chhungin Forest Office 

hnai berah hriattir tur a ni a, chumi hnuah State Wildlife Board-in agenda-ah dahin 

recommendation an siam thin a ni. Nikumah pawh Tualpui tlangval savawm sehin ₹2,44,160/- 

zangnadawmna kan pe tawh a ni. 

 

Exotic Animals leh Sahuan: Ransa dangdai (exotic) man te hi Champhai-ah enkawl phawt 

hnuah Aizawl Sahuan-ah lak thlak thin an ni. Sahuan enkawl hi a hautak hle a, enkawltu doctor-

te pawh kar khata vawi 2 kal thin kha vawi 4-a tihpun emaw, doctor post sanction belh emaw 

kan tum a ni. 

 

Vampire Parrot bo chungchang: Inrinni khan a bona hmun kan zuk en a, a rubotu hian a 

thlanglam bang a lo tikuau a ni. Police-in chhui zui mah se kan hmu zo ta lo a, tunah chuan 

CCTV leh camera track-te dahin venhimna kan upgrade chho mek a ni. 

Pi Hnianghniari chungchang: He thil hi State Wildlife Board-ah vawi tam kan ngaihtuah 

tawh a. Wildlife Sanctuary chhungah thihna a thlen hian dan phal loh (illegal entry) a nih tlat 

avangin compensation pek theihna dan a awm lo a ni. Amaherawhchu, a chhungkuate kan 

khawngaih avangin a pasal hi special takin Wildlife Guard-ah kan la a. PE (Provisional 

Employee) tluk hial a nih avangin 'bang rawh' tih ruala bang mai tur a ni lo a, mahse an duty 

dan phung erawh a zawm a ngai thung ang. 

Wildlife Sanctuary leh National Park-te hi hmun him lo a nih theih avangin mipuite pawh luh 

loh turin kan hriattir nawn a ni. Ka lawm e. 



 

PU C. NGUNLIANCHUNGA :  Pu Speaker, Minister-in 'kan veng uluk' a tih lai 

kha hriat sual a awm deuh a ni. Ramngaw kha uluk taka ven a nih loh avangin, ramsa (sai) kha 

a lo chhuak a, tawsual hi a thleng ta zawk a ni. Thihna thlenna hmun pawh kha Sanctuary 

chhung hrim hrim a ni lo a, zan lama lui dunga chengkawl khawrh (khua leh tui dik tak hna 

thawk) an ni zawk. 

 

Thlai tihchhiat hial pawh zangnadawmna (compensation) kan pek theih laiin, eng vanga mi 

nunna chan meuh compensation pek theih loh tlat nge a nih? Pu Speaker, hei hi khawngaihtakin 

sorkar hian uluk zawkin han en tha leh teh se. 

 

PU LALTHANSANGA, MINISTER :  Sanctuary chhung anih vang chauh kha a ni a.  

 

PU C. NGUNLIANCHUNGA :  A chhunga nghak an ni lo a; luia kal, sai lo kal 

hlau tlanchhia a rawn nangching kha a ni a, Pu Speaker. Eng emaw han pawh fual deuh hlek 

dan te a awm em le? Mi nunna a uiawm em mai. 

 

PU LALTHANSANGA, MINISTER :  Pu Speaker, Pu Ngunlianchunga thil 

rawn sawi kha a dik khawp mai, a tuartu chhungkaw tan chuan a rapthlak hle a ni. Hetiang hi 

kan dinhmun a ni e: 

 

Kan sawi tawh angin, dan dinglai (existing rules) hian Sanctuary chhunga tawsual thlenga 

compensation pek hi a phal lo tlat a. Chuvang tak chuan mipuite him nan kan strict (khauh) em 

em a ni. Amaherawhchu, thil thlen dan hi a hranpaa ngaihtuahna thui zawk kan neih nan, State 

Wildlife Board-in Central sorkar lamah te pawh kan la ngen leh ang a, tih theih hram dan a 

awm em tih kan la ngaihtuah leh dawn nia. 

 

'Kan veng uluk' kan tih hian border fencing (ramri hungna) pawh drugs tawhruk nan an rawn 

pal tlang thei a nih chuan, ramngaw pilril zawkah guard-te hmuh loh hlanin mipuite an lo lut 

palh ve thei a ni. Khilai bial hnai khuaa mite pawh hian an luhna hmun hi an hriat chian em 

avangin guard-te hian an hmu seng vek bik lo a ni. 

Hetiang a nih avang hian, hmalak zel dan tur chu kan la ngaihtuah nawn leh ang e. Pu Speaker, 

ka lawm e. 

 

STARRED QUESTION NO. 43 

Subject: Mizoram House-a Manipur unaute thlen chungchang.  

Zawhna Neitu: Pu H. Ginzalala (Champhai North). 

 

SPEAKER :  Starred Question No. 43 zawt turin Pu H Ginzalalai lo sawm ang. 

 

PU H. GINZALALA : Pu Speaker, ka lawm e. Hon. Chief Minister GAD changtu min 

chhan atan ka zawhna chu –  

India ram khawpui thenkhata Mizoram House-ah hian Manipur a kan unaute hi thlen phalsak 

an ni em? Pu Speaker, ka lawm e. 

 

SPEAKER : Chhang turin General Administration Department changtu Chief 

Minister (kan House Leader ni bawk) Pu Lalduhoma ilo sawm ang. 

 

PU LALDUHOMA, CHIEF MINISTER :  Pu Speaker, zawhna ka chhan hma 

in, helaiah AC khawl hi Session hmalamah kan sawi tawh ang tho kha a la ni reng mai a. Han 

on hian helaia thute tan hian a bengchheng lutuk a, thusawi pawh kan ngaithla fuh hleithei lo a 

ni. Hei hi chu a tih dan ngaihtuah a hun tawh hle in ka hria. 



 

SPEAKER :  Kan lo en chiang dawn nia. 

 

PU LALDUHOMA, CHIEF MINISTER : Aw le. Zawhna chhanna chu hetiang hi a 

ni –  

India ram khawpui thenkhata Mizoram House-ah hian kan Manipur unaute hi thlen phalsak 

theih tho an ni. Mizoram House room rent leh a thleng tur chi hrang hrang OM 

No.A.60011/26(I/2018GAD MAH) Dated 3.10.2024 ah hian, ‘Mizoram mite chiah thlen theih’ 

tiin a inziak hran lo e. 

 

SPEAKER : Zawhbelhna zawt turin: 

1. Pu H. Ginzalala Zawhna Neitu, (Champhai North) 

2. Pu K. Laldawngliana; (Tuirial) 

3. Pu K. Hrahmo. (Palak) 

 

PU H. GINZALALA :  Pu Speaker, Chief Minister (GAD changtu) chhan atan zawhna 

leh rawtna tlem ka nei e: 

i) Mizoram House, Guwahati (6-Miles) chungchang hi Sairang Rail Station kan hman tak 

hnu hian Guwahati lamah damlo leh sumdawng kan kal nasa tawh hle a, Mizoram 

House-in min daih lo hle a ni. Nikum hmasa khan Mizoram House sak belh nan SASCI 

atangin ₹7.55 crore rawtna a lo lut tawh a. Kumin hian emaw, remchang hmasa berah 

sum allotment siamin hmalakna a awm thei ang em? 

ii) Mizoram House, Bangalore-ah hian Mizoram House mumal tak kan la nei lo a, sak that 

ngai a ni bawk. House thar sak tura ruahmanna a awm em? A awm a nih chuan engtikah 

nge ni ang? 

iii) Sairang Rail station hi tun aia hman tangkai nan Inrinni (Saturday) hi Bazar-Ni-ah siam 

ta ila a tha ang em? Chawhmeh tlawm zawk a lo luhna tur a nih avangin, Aizawl 

khawpui chawhmeh man tihtlawm nan Chief Minister hian hmalakna a nei thei ang em? 

Ka lawm e, Pu Speaker. 

PU K. LALDAWNGLIANA :  Pu Speaker, GAD Minister (Chief Minister) chhan atan 

zawhna pathum ka nei e: 

i) Aizawl DC Pisa thar sak hna hi tunge thawk a, a estimate engzatnge? Tin, tun 

dinhmunah hnathawh zawng (physical) leh sum hman tawh (financial achievement) 

engzatnge ni tawh? 

ii) He hna thawk tur hian Open Tender nge hman a nih a, Restricted Tender? 

iii) Restricted Tender hman a nih chuan, eng vanga chutiang kalphung chu thlang nge an 

nih? 

PU K. HRAMO : Pu Speaker, ka zawhbelhna chu: 

 

Shillong Mizoram House-ah hian motor pathum (3) a awm a, mahse driver pakhat chauh a awm 

tawh a ni. Pakhat a pension a, pakhat Aizawl lamah lak let a ni bawk si a. Motor 3-a driver 1 

chauh awm chu a buaithlak viau mai a, driver pakhat tal pek belh dan a awm ang em? Ka lawm 

e, Pu Speaker. 

 

SPEAKER :  Aw le. Zawhbelhna chhang turin GAD changtu Minister, Pu Lalduhoma 

i lo sawm ang. 

 

PU LALDUHOMA, CHIEF MINISTER :  Pu Speaker, Member-te zawhna chhanna 

chu hetiang hi a ni e: 

 



1. Sairang Rail Station - Guwahati  

Riahna Facilities: Sairang-Silchar service hawn a nih rual khan Railway Station-ah hian 

riahna (hotel) changkang tak tak hawn a ni tawh a. Hotel dang pan ngai lovin station-ah 

hian facilities tha tak a awm nghal a ni. 

 

World Class Station: Sairang Station hi 'World Class' ni tura upgrade kan ngenna Railway 

Ministry-in min phalsak a. Tunah hian ₹97 crore sanction tawh niin, tender pawh hawn a 

ni tawh a. Building tihlen leh beautification hna Railway Ministry lamin an thawk dawn a 

ni. 

 

Bazar-Ni leh Warehouse: Sairang-a 'Bazar-Ni' hman rawtna kha a tha hle a, Commerce & 

Industries lamin bawhzui se a tha khawp ang. Tin, station bulah hian Warehouse lian tak 

sak kan tum a, ram kan neih theih nan Railway Minister nen kan indawr mek a ni. 

 

2. Mizoram House Hmasawnna  

Monetization Scheme: Kan sum senso ngai lova Mizoram House kan neih belh theih nan 

BSNL nen kan indawr mek a. BSNL ramah Builder-te nen inthurualin building kan sa ang 

a, chumi chu floor-in kan insem dawn a ni. Guwahati leh Bangalore-ah te pawh he 

ruahmanna hmang hian House neih belh kan tum a ni. 

 

Kolkata Mizoram House, Balligunge Road-a kan House thiah tak chungchang kha pawi 

kan ti a, tunah hian Court-ah kan khing let mek a ni. 

 

3. Aizawl DC Office leh Driver Chungchang 

Aizawl DC Office chunchang: Pu Dawngtea zawhna (statistic leh figure) te kha chu 

Session chhung ngei hian a rang thei ang bera pek kan rawn tum dawn nia. 

 

Shillong House Driver: Driver pakhatin motor pathum enkawl chu a harsa ang tih a hriat 

a. Harsatna an neih chuan kan hnenah rawn thlen se, kan lo sutkian sak mai dawn a ni. Ka 

lawm e, Pu Speaker. 

 

PU HRAHMO : Pu Speaker, an rawn thlen pawh a ni lo a, keimah ngeiin mitin ka hmu a ni. 

Heta sawi turin min ngen pawh a ni lo a, keimahin ka mit ngeia ka hmuh a ni a, ka sawi ve a ni 

e.  

 

PU LALDUHOMA, CHIEF MINISTER :  Ni e, mit ngeia hmuh kha a lo dik thei a, 

a lo diklo palh thei a. Thil hi kan hresual thin, ve bawk ana. Khatiang dinhmun kha chu ni se 

kan hriat chu ka ring ve a. Engpawh ni se, kan lo enfiah ang e. 

 

STARRED QUESTION NO. 44:  

Subject: Assam Rifles Chhuahsan tak ram chungchang. 

Zawhna Neitu: Pu H. Ginzalala (Champhai North).  

 

SPEAKER :  Starred Question No. 44 zawt turin Pu H. Ginzalalai lo sawm ang.  

 

PU H. GINZALALA : Pu Speaker, ka lawm e. GAD changtu Chief Minister ni bawk 

min chhan atan ka zawhna chu –  

(a) Assam Rifles chhuahsan tak ram hi Aizawl traffic tawt lutuk a lo ziaawm theih nan 

tuna kawngpui awmsa zauh nan leh parking siam nan ruahman tumna a awm em? 

(b) A awm loh chuan, eng nge a chhan? 

Pu Speaker, ka lawm e. 

 



SPEAKER : Chhang turin GAD changtu Minister ilo sawm ang. 

 

PU LALDUHOMA, CHIEF MINISTER : Pu Speaker, ka chhanna chu – 

(a)  Aw, awm e. Bazar Bungkawn atangin Treasury Square kawng hi tihzauh tumna a awm 

e. Aizawl traffic tawt tih ziaawm nan Saron Veng BCM Biak-In atanga Dak Inpui rawn 

chhuak tur bypass road pawh ruahman a ni. Tin, motor parking area pawh siam tum a 

ni e. 

(b) NIL 

 

SPEAKER : Zawhbelhna –  

1. Pu H. Ginzalala, Zawhna Neitu; (Champhai North) 

2. Pu K. Laldawngliana; (Tuirial) 

3. Pu Robert Romawia Royte. (Hachhek) 

 

PU H. GINZALALA :  Pu Speaker, Chief Minister (GAD Minister) chhan atan ka 

zawhbelhna chu: 

i) File kal muang lutuk chungchanga Sorkar hmalakna tikhawtlaitu ber pakhat chu - 

thutlukna siam muang leh file kal muang lutuk hi a ni thin a. Hemi kawngah hian file a 

kal ran zawk theih nan sorkar hian hmalakna thar a nei em? 

ii) Tun dinhmunah e-file kalpui kawngah hian eng chen nge hma kan lak tawh? 

iii) Kan ram chhunga thingtlang khaw kilkhawr, Minister hmel la hmu ngai lo khua an tam 

hle a ni. State leh Central Minister-te hian kum khatah vawi khat/hnih tal hetiang khuate 

hi an tlawh theih nan ruahmanna siam theih a ni ang em? 

iv) Kaladan Multi-Modal Transit Transport Project (KMMTTP) hi zawh a ni tep tawh a. A 

lo zawh thut ruala mipuite’n kan chhawr tangkai nghal zung zung theih nan tun atanga 

inruahman lawk a ngai hle a ni. He project chhawr dan tur zir chiangtu tur hian Sub-

Committee emaw, High Level Committee emaw, Study Group emaw din theih dan a awm 

em? Ka lawm e, Pu Speaker. 

 

PU K. LALDAWNGLIANA :  Pu Speaker, Chief Minister (GAD Minister) chhan atan 

zawhbelh tlem ka nei e: 

i) Indian Airforce-in Lengpui ram an lei chungchangah hian, Lengpui Village Council 

(VC) leh NGO-te hian remruatna (NOC) an pe ngei em? An pe a nih chuan, eng hunah 

nge an pek? 

ii)    Zonet-Zoram Kalsiam interview-ah khan Chief Minister zahawm tak hian VC leh 

NGO-te’n NOC an pe tawh angin a sawi a; chumi nemnghetu document chu House-

ah hian min pe thei ang em? Ka lawm e, Pu Speaker. 

PU ROBERT ROMAWIA ROYTE :  Pu Speaker, Chief Minister (GAD Minister) 

chhan atan zawhbelhna chu: 

i) ZPM sorkar a lo nih hnu hian Assam Rifles-te chhuak tura nawrna Official Letter 

Central Ministry-ah thawn a ni em? RTI chhannaah "thawn a ni lo" tih a nih hriat a ni 

a. Official-in thawn lo mah se, kan Chief Minister hian DO Letter tal hi a thawn tawh 

em? A thawn a nih chuan a copy min pe thei ang em? 

ii) Ministry-in "Assam Rifles-te hi May 2019 chhungin Zokhawsang-ah an insawn ang" 

tih Office Memorandum emaw, Notification emaw a chhuah ni khan ka hria a. Kha 

bakah khan Assam Rifles-te insawn chhuak tura tihna Order emaw, Memorandum 

dang a awm hrim hrim em? 

iii) Union Home Minister Amit Shah-an Laldenga Auditorium (Assam Rifles chhuahsan 

tur hungna) lung a phun kha tunah hian umzui zel a ni em? Sorkar tharah hian eng 

chen nge hma lak tawh a ni? Ka lawm e, Pu Speaker. 



SPEAKER : A theih ang anga chhang turin kan Chief Minister zahawm tak GAD 

changtu ilo sawm ang. 

 

PU LALDUHOMA, CHIEF MINISTER :  Pu Speaker, zawhbelhna hrang hrangte 

chhanna chu hetiang hi a ni: 

i) File kal muang lutuk hi kan vei khawp mai a. A hierarchy tlem nan 'level-jumping' kan 

hmang tan a, keimah ngei pawhin Under Secretary-ah direct-in ka mark tawp thin. Post 

tam lutuk hi tihmangan a har viau na a, pension ruala ral nghal tur (vanishing post) 

angtein hmalak kan tum mek a ni. Tin, e-File hmangin Secretariat-ah chuan kan kal 

nasa tawh hle a, Directorate leh District lamah tihchhoh zel kan tum a ni. Digitalization 

hian file pending rei leh rei loh a hriat zung zung tawh avangin thil a tichak hle. 

 

ii) Minister-te thingtlang tlawh chungchangah hian, Minister-te’n in bial chhunga khaw 

kilkhawr an tlawh in duh a nih chuan rawtna rawn siam ula, tlawh hram hram kan tum 

dawn nia. 

iii) KMMTTP kawngpui hi nakuma hawn hman tura ruahman a ni a, Asian countries-te 

nen min thlunzawm dawn avangin 'game-changer' a ni dawn. Sorkar hian 'Impact 

Study Team' a siam tawh a, interim report pawh an thehlut tawh a ni. 

 

iv) Lengpui Ram Indian Air Force-in ram an lak tur hi engmah harsatna awm lo; barren-

land a ni a. Sorkar hmasa hun lai khan Lengpui VC, YMA, leh Civil Society-te atangin 

NoC (No-Objection Certificate) lakfel vek a ni tawh. Chung document-te chu Member 

zahawm tak kan pe dawn nia. 

 

v) Assam Rifles (AR) te insuan chhuah chungchangah hian Home Minister hnenah 

lehkha (official letter) ka ziah ka hre lo. Lehkha aia pawimawh chu hmaiichhan leh 

verbal-a Prime Minister, Home Minister, Defense Minister, leh Army Chief-te nena 

kan sawidun hi a ni. Meeting vawi tam kan ko a, kan inhnial fo mai. Kei chuan 'Home 

Ministry rel dan dan kan pawm ang' tih ka rawt a, mahse AR lam hian an ngam ngai 

lo a ni. Kan la inbe chhunzawm zel a ni. Ka lawm e, Pu Speaker. 

 

PU ROBERT ROMAWIA ROYTE :  Pu Speaker, he thil hi hriat chian deuh a ngaiin 

ka hria a ni. 

 

Union Home Ministry khuan Assam Rifles-te hi Dawrpui (Aizawl khawpui) atanga 

Zokhawsang-a insuan tur hian an duh em em a. Covid-19 avang leh sorkar inthlak chhoh vel 

avanga khawtlai mai a ni zawk. 

 

A nihna takah chuan, Assam Rifles lam khan an battalion inthlak ruala insuan nghal kha an 

rawn nawr zawk hle a. Mahse, sorkar hmasa lamin thangthat an lo lak hlauh vanga 'delay' 

(tikhawtlai) deuh nia sawi te pawh a awm a ni. Tin, insuan chungchangah hian MoU thar te 

pawh an duang leh deuh anga sawi a awm a, mahse ka hre chiang chiah lo. Chuvang chuan, 

Home Ministry-in Assam Rifles-te Aizawl khawpui chhung atanga Zokhawsang-a insuan tura 

an tihna lehkha chiang tak (Order/Notification) kha, kha bak kha thil thar rawn chhuak leh 

emaw, thlak danglamna (amendment) eng emaw a awm leh em? 

 

PU LALDUHOMA, CHIEF MINISTER :  Pu Speaker, 2019-a Assam Rifles insuan 

tura lehkha (Order/Notification) awm kha chu a hmain kan sawi tawh angin a hlawhtling ta lo 

a ni. Kha lehkha khan awmzia a nei lova, a takin an chhuak chuang lo tih chu Zoram mipuite 

hian kan hre vek a ni. 

 

Kha thil a hlawhchham tak avang khan, kan sorkar thar hnu hian thurawn thar kan siam a: 



a) Lehkha inthawn kual (official letters) ringawt lovin, hmaiichhanah inbiakna leh 

inkawmngaihnain hma kan la ta zawk a ni. 

b) Lehkha awmchhun chu Delhi-a kan Agreement sign tak kha a ni mai. Kha inremna kan 

siam zan khan kan MLA Delhi-a awm ang angte kan sawm a, Opposition MLA-te ngei 

pawh khan min witness a ni. Chuvang chuan, 2019-a lehkha kha chu a takin a hna a 

thawh tak loh avang khan, tunah hian inremna thar leh inbiakna thar hmangin hma kan 

la ta zawk a ni e. 

[Interruption] 

 

(Pu Robert Romawia Royte Pu Speaker, kha kha chu a dik lo a; 2019 Office Memorandum 

awm avanga thil kal chho zawk a ni. Dik deuha thil hi sawi mai a thain ka hria a, he House-ah 

hian.) 

 

2019 ang kha chuan thil chu a kal ta lo chu a nia. 

 

(Pu Robert Romawia Royte :  Central Sorkar decision chu - 2019-ah Zokhawsang-a 

Assam Rifles insuanna tur decision chu 2019-ah a awm daih tawh a ni.) 

 

Pu Speaker, he thil hi credit inchuh emaw, inthangthat siak nana hman chi a ni lo. Thlarau lam 

thil zawng pawha kan thlir a ngai a ni. 

Kum 2024 State Day of Prayers kan neih khan, Assam Rifles lamin kan bengchheng min rawn 

ti a, horn te min hertir sak a, kan hnual ruih mai a ni. Khatiang dinhmun tlawm tak kan din lai 

khan, lungrual takin Pathian hnenah "He hmun hi nangmah fakna hmun atan min pe rawh" tiin 

kan dil a. Vawiinah chuan kan tawngtai chhanna ngei niin, Lammual hi kum tin Pathian fakna 

hmun atan kan hmang thei ta a ni. 

 

 

 

Dawrpui (Assam Rifles chhuahsan tur ram) hman dan tur hi sorkar chauha rel kan tum lo. 

Political Party zawng zawng leh NGO-te kan sawm a, 'Stake-holders Meeting' vawi tam kan 

nei a ni. 

 

MNF party aiawhte pawh telna meeting-ah khan, 'Laldenga Auditorium' tih hming hi chu drop 

(ban) kan rel tlang ta a ni. Chu hmunah chuan Convention Centre lian tak leh Parking Facility 

tha tak siam zawk tura thutlukna siam a ni ta zawk a ni. Ka lawm e, Pu Speaker. 

 

[Zawhna & Chhanna hun a tawp a, House remtihna in sawi chhunzawm a ni a.] 

 

PU LALCHHANDAMA RALTE, OPP. LEADER :  Pu Speaker, House 

Leader (Chief Minister) khan 'Stake-holder hrang hrang leh political party tin aiawh' telnaa 

'Laldenga Auditorium' hming an drop (ban) thu a sawi kha, hriat chian deuh ka duh a ni. 

 

Khami hun lai khan political party thenkhat (MNF aiawhte) khan, 'He thil hi chu sorkar rel tur 

a ni a, keini party aiawh-te rel pui kan ngai lo' tih House Leader hian a sawi avang khan, 'E 

khai! A nih chuan kan tel ve a ngai lo a nih chu' tiin kan inpu chhuak (exit) tawh a ni lawm ni? 

Kan chhuah hnuah chauh he thutlukna hi in rel a ni lo maw? 

 

PU LALDUHOMA, CHIEF MINISTER :  Pu Speaker, Opposition Leader-in a rawn 

sawi kha han hrilhfiah lawk ka duh e. Sorkar kan nih angin MLA 27 min pe a, kum 5 chhunga 

rorelna hna hi chu sorkar tih tur a ni a. Engkim maia Advisory Committee rawn inrawlh kha 'a 

tul lo' kan tihna kha an lo la vung deuh a ni mai thei. Amaherawhchu, thil thlen dan dik tak chu 

hetiang hi a ni: 



 

Advisory Committee-ah khan he hming hi awm lo tura rawtna kan dawng a, a document pawh 

a la awm vek a ni. Chumi ai chuan Convention Centre neih kan rel thlu ta dial dial a, khami 

hun lai khan sawiselna a awm lo. Tlai khaw hnuah thil dang avangin party thenkhat an in-

withdraw (an bang) ta a, pawi kan ti hle a ni. 

 

Rawtna thar a lo lut leh a, Vanapa Hall hi a hlauhawm tawh avangin thiah a hun tawh a ni. 

Chuvangin, Assam Rifles chhuahsan hmun (Convention Centre) zawk saw 'Vanapa Hall' tia 

hming puttir ni zawk rawh se, Vanapa hming hi a dai kan phal lo, tih ngaihtuahna a lo lut a. 

Khami kan meeting hnuhnung berah khan kan pawm ta a ni. 

 

Vanapa Hall pangngai leh Convention Centre hi a inhnaih em em a. Hmun hniha function a 

ruala a awm chuan traffic jam a nasa lutuk dawn a. Chuvangin, Hall lian zawk saw 'Vanapa 

Hall' tiin kan sawn ang a, a hlui zawk hi chu thiah a, thil dang tangkai zawk atan hman kan tum 

a ni. Ka lawm e, Pu Speaker. 

 

LAYING OF PAPERS: 

SPEAKER : A lawmawm e. Laying of Papers ah kan kal ang a.  

1. Pu Lalduhoma, hon. Chief Minister to lay – ‘The 19th Annual Report, 2024-2025 1st 

April, 2024 - 31st March, 2025 of Mizoram Information Commission’ on the Table of 

the House. 

2. Dr. Vanlalthlana, hon. Minister to lay –  

i) Rules Notifications issued under The Mizoram Goods & Services Tax Act, 2017 

(w.e.f. 1.10.2025 - 20.1.2026); 

ii) Rates Notifications issued under The Mizoram Goods & Services Tax Act, 2017 

(w.e.f. 17.9.2025 - 20.1.2026) on the Table of the House. 

[Reports te hi House ah lay a ni a, a copy te hon. Speaker thu angin sem nghal a ni.] 

 

PRESENTATION OF REPORT: 

SPEAKER :  Pu Jeje Lalpekhlua, Chairman, Committee on Petitions to present – 

“The Third Report of Committee on Petitions (2024-2025) relating to Higher and Technical 

Education Department” on the Table of the House.  

 

[Paper present a ni a, a copy pawh hon. Speaker remtihnain sem nghal a ni.] 

 

 

LEGISLATIVE BUSINESS 

(Bill for introduction and passing) 

SPEAKER :  Tunah chuan Legislative Business-ah kan kal ang a. Vawiinah hian 

Government Bill sawi ho tur pahnih kan nei dawn a, Bill copy hi memberte hnenah an rawn 

sem lawk vek tawh a nih kha. Chungte chu: - 

1. Pu Lalduhoma, hon. Chief Minister to beg leave of the House to introduce – “Sialkal 

Range Development Council Bill, 2026”; 

2. Pu Lalnghinglova Hmar, hon. Minister to beg leave of the House to introduce – “The 

Mizoram Shops and Establishments (Regulation of Employment and Conditions of 

Service) (Amendment) Bill, 2026”. 

[Bill neitu Pu Lalduhoma, Chief Minister zahawm takin House-ah a Bill introduce phalna a 

dil chu phalsak a ni a.] 

 

SPEAKER : Aw le. Chief Minister zahawm takin a Bill rawn introduce-a move nghal 

turin ilo sawm ang u. 

 



PU LALDUHOMA, CHIEF MINISTER :  Pu Speaker, Sialkal Range Development 

Council Bill, 2026 hi he House-ah hian ka rawn introduce a. 

 

He Bill hian khaw paruk (6) a huam a. Pali chu Saitual District-ah an awm a, pahnih chu 

Champhai District-ah an awm thung. District pahnih leh MLA Bial pahnih (Constituency) a 

deuh nuaih avangin, rorelna hmun pakhata hruai khawm hi a thupui ber a ni. 

 

2012 (Congress hun) ah 'Sialkal Tlangdung Development Board' tiin bul tan a ni a. 

 

2013 ah ‘Board’ tih hming chu 'Council' tiin thlak a ni leh a. 

 

2020 (MNF hun) ah Office building hawn a ni a, Dan puitling (Act) siam tumna a awm a, 

mahse a puitling thei rih lo a ni. 

 

Tun sorkar hian sorkar hmasa draft kha tlawhchhanin thil thar a rawn seng lut a: 

a) VC-te member ni tawp tawh lovin, Elected Member paruk (6) an awm tawh dawn a. 

MLA inthlana voter-ten State Election Commission kaihhruaina hnuaiah an thlang ang. 

b) Hruaitu - Member pasarih (Elected 6 + Nominated 1) an awm ang a. An zing atangin 

Chief Executive Member (CEM) leh Executive Member (EM) pakhat an thlang chhuak 

ang. 

c) Headquarters chu Mimbung-ah a awm ang a, Secretary-ah BDO aia hniam lo hman a 

ni ang. 

 

He Bill hi a sensitive a, fimkhur ngai tak a ni a, Civil Society (CYMA) lam atang pawhin 

ngaihdan a awm tih hriat a ni. CM chuan he Bill hi inhnial buai nan hmang lovin, thangtharte 

hmaa mawhphurhna la ngam khawp 'Consensus' (lungrualna) hmanga pass a duh thu a sawi a. 

Inhnial hmain Opposition Leader ngaihdan ngaihthlak hmasak a tha ka ti a ni. 

 

SPEAKER :  Chair atang hian House Leader-in a rawtna kha a rem ka ti e.  

 

Tunah hian kan Opp. Leader hian a ngaihdan leh thlir dan te han sawi hmasa sela. Chumi 

zawhah chuan member-te hian kan sawiho zawm dawn nge, House Leader rawtna ang khan 

kan kalpui nghal dawn tih chu kan la ngaihtuah dawn nia. 

PU LALCHHANDAMA RALTE, OPP. LEADER :  Pu Speaker, rorel tura 

kalkhawm kan nih angin, Bill lo lut sawiho hi chu member-te tih tur hrim hrimah ka ngai a ni. 

House Leader-in rawtna a rawn siam kha chu kan hrethiam a; amaherawhchu, he Bill hi 

Cabinet-in uluk taka an chai hnu, House Table-ah pharh a ni tawh a. 

 

House Leader hian a rawn present hmain, 'Ka withdraw (hnukdawk) e' a tih miau loh chuan, 

kan sawiho phawt a ngai a ni. Sawiho a nih hnu ah a tul a nih chuan keini lam atang pawhin 

sorkar hi withdraw turin kan rawn ngen maithei a. Chutih hunah chuan House Leader-in, 'A 

eng zawng pawhin kan kal thei e' a tih ang khan, tlawmngai takin kan kal mai turah ka ngai e. 

 

SPEAKER :  Aw le, Bill dang kalphung pangngai angin kan kalpui ang a. Opp. 

Leader-in 'member-ten sawiho a tha e' a tih tawh angin, kan sawiho dawn a ni. 

 

Amaherawhchu, House Leader ngenna kha kan hre vek a, he thil hi thil sensitive (fimkhur ngai) 

tak a nih avangin, party advantage lak tumna emaw, 'nangni' leh 'keini' tih inbeihna lampang ni 

lovin, tlang tak leh mum takin i thlir tlang ang u hmiang. 

 

[House duh angin, thusawi hun chhung member pakhat tan minute 5; minute 4 ah warning 

bell pek a ni ang.] 



 

Tunge han sawi hmasa ang le? Member zahawm tak Pu RM Chakma ilo sawm ang. 

 

PU RASIK MOHAN CHAKMA :  Pu Speaker, he Bill ka chhiar hian thil pathum ka 

rilruah a lo lang a. Mizoram ang state te reuh te-ah hian hmasawnna kawngah 'rualkhai lohna' 

(developmental gap) a lo va nasa hle ve tih min hriat chhuaktir a. Western belt (CADC, West 

Tuipui, Thorang, Mamit) lamah te hmasawnna a tlakchham rualin, Sialkal Range-ah pawh hian 

a lo awm ve a nih dawn hi. Sorkar hian rualkhai deuhva kan state min enkawl thei lo hi a pawi 

ka ti hle a ni. Ka zawhbelhna chu -  

 

Tin, he Bill hian engnge a tum ber a hriat chian loh. Hmasawnna (development) chauh nge a 

tum, nge hnam bik (community) emaw, culture leh tradition vawn nun a tum zawk? Sixth 

Schedule to bul kan en chuan, hnam hrang hrangte identity leh culture vawng nung tur a ni a, 

Sialkal Range-ah hian khatiang mamawhna kha a awm em? House Leader-in a windup hunah 

min hrilhfiah sela ka duh a ni. 

 

Tin, Village Council-ah pawh kum 25 tling lo chu candidate theih a ni lo a, helaiah kum 18 

chauh tling candidate theih tura dah a ni hi a va tlem ve? 

 

Tin, Range Development Council dang (entirnan Assam-a Rabha Hasong) te chuan an enkawl 

tur subject (Agriculture, Education, etc.) chiang takin an nei a. He Bill-ah hian engmah chiang 

a awm lo. Chuvangin, he Bill hi politics vanga kalpui mai mai, thil tih duh si, sawi chiang ngam 

lo a ang ka ti a. Thil hi chiang deuhva sawi law law a tha ka ti a ni. Ka lawm e, Pu Speaker. 

 

SPEAKER : Pu Robert Romawia i lo sawm ang. 

 

PU ROBERT ROMAWIA ROYTE :  Pu Speaker, he Bill-ah hian ngaihtuah chian tur 

tam tak a awm a ni: 

 

He thil hi hmasawnna (development) ringawt ni lovin, hnam issue a ni a, a 'sensitive' (fimkhur 

ngai) em em a ni. Chuvang chuan, Department leh NGO’s - YMA, MUP, MHIP leh a area-a 

cheng Paihte unaute hial pawh rawn hmasak tur an ni lo'm ni? All-party meeting hial neihna 

tham a ni. 

 

Tin, Paihte-te hi Mizo hnam changkang, Central-a Secretary puitling hial kan neihna hnam an 

ni a. 'An hmasawn loh vanga pe kan ni' tih anga Council pek hi an hnam zahawmna nen a inmil 

lo zawk maithei a ni. 

 

Tin, Technical Flaws (Felfai lohna) chungchangah kum 18 mi apiang elector (voter) an nih 

theih chuan, member leh CEM (Chairman) hial an ni thei dawn tihna a ni. India ramah hetiang 

electoral body-ah kum 18 mi hruaitu atan dah hi a awm ngai lo. VC member kum 25-te hian 

kum 18 mi hotu atan an pawm thei dawn em ni? 

 

Tin, Member pahnih (CEM leh EM) chauh executive council an nih laiin, thutlukna siam nan 

'3/4 majority' emaw hmun 3-a thena hmun 2 lak tur tih a ni a. Mi pahnih lakah engtin nge hmun 

thumah kan then ang? 

 

Chu bakah chuan, sorkarin elected member a remove (ban) thei mai tur hi Dan kalhmang 

(statutory body rules) nen a inmil lo. VC member pawh sorkarin a remove zung zung thei loh 

laiin, he Council member-te ban theiha siam hi chu thil fel lo a ni. 

 

A area leh YMA Resolution chungchangah, In (household) 1600 lek awmna hmunah State Act 



hnuaia Council din hi a tlem deuh lo maw? Ngopa leh NE Khawdungsei-te pawh telh law law 

a tha zawk lo maw? Tin, Hmanni lawka YMA conference-ah "Hnam chibing anga inthliarna 

tih loh tur" tih resolution an siam a, he Bill hi chumi kalh chu a ni thei tlat. 

 

Chuvang chuan, he Bill hi a felfai tawk lo hle a. Inhnial mualpho vak ai chuan sorkar hian 

'Withdraw' (Hnukdawk) vat sela ka rawt a ni. Ka lawm e, Pu Speaker. 

 

SPEAKER :  Minister zahawm tak Pu F. Rodingliana i lo sawm ang u. 

 

PU F. RODINGLIANA, MINISTER :  Pu Speaker, he Bill hi ka bial chhung 

khaw 4 lai a nih avangin ka sawi ve a ngai a ni. 'Minister-in sawi lo sela' an ti na chu, khilai 

mipuite min nawrna a nat em avangin ka insum thei lo a ni. 

 

He thil hi keini sorkar rawn ngaihtuah chhuah a ni lo. 2012 atang khan kan veilama thu 

(Opposition) te hian 'Chithlum' an lo pe tawh a ni. Election-naah phei chuan, 'Assembly 

hmasaberah kan pass ang' tiin an lo intiam hlawm tawh a; chung video leh thuziakte chu a la 

awm vek a ni. 

 

Sorkar hmasa khan a draft an lo siam tawh a, keini chuan a hmawr kan bawk (finalize) a ni 

mai. A hmain tih luh kan tum tawh a, mahse technical flaws (felfai lohna) tam tak a awm 

avangin kan han zir chiang leh phawt a ni. 

 

Khilai Sialkal tlangdung khuan hmasawnna (development) an mamawh takzet a, 'Aspirational 

Block' hial an ni. He Council hi chu hmasawnna tura hmanrua (tool) pakhata kan hman tur a ni 

a, huaisen vang emaw, dawih vang emawa ti kan ni lo. Hmangaihna vanga ti kan ni zawk. 

Khilai khaw 6 (Mimbung, Teikhang, Hrianghmun, Vaikhawtlang, Selam leh Khawkawn) te hi 

kan hmangaih a, mipuite chauh ni lo, Aizawl leh Manipur thlengin kan Paihte-unauten min 

rawn bawhzui a ni. ….. 

 

[Interruption] 

 

(Pu Robert Romawia Royte :  Pu Speaker, sorkar hmasa (MNF) kha chuan a hnawl 

(reject) a ni lawm ni, Cabinet Meeting-ah te pawh? In sawi chiang lo thin em mai.) 

Pu Speaker, 'Hnawl' a awm lo; sorkar hmasa pawh khan an pawm vek a ni. Nimin piah atang 

tawh khan kan Paihte unauten phone call leh kan inah ngei rawn kalin, 'Sorkar hmasa pawhin 

an pawm tawh a ni a, khawngaih takin theihtawp min lo chhuahpui rawh u' tiin min rawn ngen 

a ni. 

 

Chuvangin, kan hma sorkar khan an hun laia an lo tih puitlin hman loh a nih pawhin, tunah kan 

hunah a lo chhuak ta a, 'Min han pui rawh u' kan ti a ni mai. Kan Chief Minister khan a hnial 

vang ni lovin, zawhna leh thil pawimawh a lo awm takah chuan, 'Kan thiante hi i rawn ve teh 

ang' a tihnaah min lo ngaihsak ula kan duh a ni. Ram tana tha tur a nih chuan, tlawm leh zahah 

kan la lo va, inphahhniam kan ngam a ni. 

 

A tawp berah chuan, he ram siamtha tur hian Pathianin min dah a. Thlei bik nei lova rorel tur 

kan nihnaah hian, party thil dah thaa Pathian Ram tung ding turin he hmunah hian kan awm a 

ni. Chumi ti tur chuan midang an awm lo; nang leh kei hi kan ni e. Kan mipuite'n min nghak a, 

min au a, 'Kan chhang dawn em?' tih hi ka tawpna ni rawh se. 

 

SPEAKER :  Member zahawm tak Pu Lalmuanpuia Punte i lo sawm ang. 

 

PU LALMUANPUIA PUNTE :  Pu Speaker, he Bill background hi hriat thiam a 



pawimawh hle a ni. Northeast state dang, a bik takin Assam-ah te chuan hnam issue leh helna 

(insurgency) vawm hlum nan hian Development Council hi hmanrua ah thiam takin an lo 

hmang tawh thin a ni. 

 

1994 khan Congress sorkar chuan HPC-te nen remna siamin 'Sinlung Hills Development 

Council' an lo pe tawh a. 2018-ah phei chuan 'Development' tih lai paihin 'Sinlung Hills 

Council' Act puitling hial an lo pass sak tawh a ni. A chhuanawm em em chu, 'Hmar' hming 

hmang lovin tlangdung hming 'Sinlung' an hmang a, tunah phei chuan an hruaitute zingah 

Paihte leh Ralte hial pawh an awm a ni. Hei hi hnam inpumkhatna hmanrua a ni. 

 

2012-ah 'Sialkal Tlangdung Development Board' tia din a ni a. 2013-ah 'Council' hming a pu 

chho leh a. MNF sorkar hunah pawh budget nuai 50 atangin nuai 200-ah hial an lo tihsan tawh 

a ni. Party tin hian kan unaute chawikan (uplift) nan hian kan inhawng vek a ni. 

 

'Mizo kan ni lo' lo ti thinte pawh hian, hetianga kan lo pawm (accommodate) hian 'Mizo kan 

ni' an ti thlap tawh zawk a ni. Sialkal Range-ah pawh hian kan unaute kan accommodate-na 

hian Mizo Nationalism a tichhe dawn lo va, a titha zawk dawn a ni. 

 

Chuvang chuan, he Bill hi himlohna a awm lo a, kan unaute kan ngaihtuahna a nih avangin 

pass ngei turin ka rawn thlawp (support) a ni. Ka lawm e, Pu Speaker. 

 

SPEAKER :  Sawi leh turin member zahawm tak Pu K. Hrahmo i lo sawm ang. 

 

PU K. HRAHMO :  Pu Speaker, he Bill ka lo zir ve dan tlem ka’n sawi ve ang e. 

Khaw 6 lek (Saitual Dist-ah 4 leh Champhai Dist-ah 2) hmasawnna vanga Act meuh han 

siamsak hi precedence (thil tih dan hmasa) tha lo tak a ni. Hemi kan pass rual hian Mamit lam 

te, Kolasib tlangdung lam te leh hmun hrang hrangin "Development Council min din sak ve 

rawh u" an rawn ti ve vek ang a, Mizoramah hian Council kan va ngah dawn em! District level-

ah DC hovin hmasawnna hna hi chu a thawh theih reng a ni. 

 

India sorkarin 'Viksit Bharat, 2047' hnuaiah scheme 60 chuang a rawn launch tawh a. State 

sorkar hian hmasawnna hi a vei tak tak a nih chuan, khaw pakhatah ₹5 crore zel pawh project 

siamsak sela, khaw 6 tan ₹30 crore chauh a ni. Chu chu state tan a tam lo. State sorkarin project 

siam sela, Delhi lam bawhzui ngai a nih chuan BJP MLA pahnih kan awm a, kan theihtawp 

kan chhuah ang a, a hlawhtling khawp ang. Council din kher a ngai lo. 

 

Chuvangin, he Bill hi vawiinah pass nghal lovin, Select Committee kutah dah rih ila, uluk 

zawka zirchian ni sela. Chutah chuan suggestion tha zawk nen session lehah rawn luhpui leh 

zawk sela ka duh a ni. Chuvangin, he Bill hi tun dinhmunah chuan ka support thei rih lo a ni. 

 

Ka lawm e, Pu Speaker. 

 

SPEAKER :  Member zahawm tak Dr. R. Lalthangliana i lo sawm ang. 

 

DR. R. LALTHANGLIANA :  Pu Speaker, he Bill chungchangah hian sawi tur 

tam vak pawh ka hre lo a, mahse thil tlem ka han tarlang ang e: 

 

He Bill-a 'Objects & Reasons' (a din chhan) ka en hian, Act meuh siam phah hial tur khawpa 

ṭulna hi ka la hmu ve thiam chiah lo a ni. Kan sorkar (MNF) lai pawh khan kan ngaihtuah ve 

ṭhin a, mahse Act puitlinga kalpui uai uai kha chu fimkhur a ngai kan ti a ni. Congress sorkar 

hun laia 'By-notification' (hriattirna chhuah zung zung) khan an mamawh tam tak chu a 

phuhruk (cater) tho a ni tih kan hria. 



 

Tukin zing chanchinbu (Vanglaini leh Aizawl Post) kan en chuan, NGO lian ber YMA-te 

ngaihdan pawh a lang nghal a. He Bill hi a 'sensitive' zia kan CM-in a sawi kha a dik a, fimkhur 

a ngai takzet a ni. Hmasawnna kawnga harsatna tawk hi Sialkal Range chauh an ni lo. Ka bial 

thar Dampa lamah te pawh minority area-ah harsatna a tam em em a. State sorkar hian 

Development Minister-te kaltlangin hetiang bial bik harsatnate hi chu a duhsakin a ngaihtuah 

theih reng a ni. 

 

Ruling lamin Bill an rawn put luh hi chuan tlang tura ngaih a ni tlangpui a, mahse vawiin nia 

he Bill kan ngaihtuah dan ki hi a fel tawk lo deuhin ka hria. Council Act siam kher lova an 

mamawh hmasawnna (development) state sorkarin a bik taka a enpui khan a tawk viau a ni. 

 

Chuvangin, he Bill hi House-a chai chhunzawm vak tawh lovin, kan House Leader (CM) hian 

withdraw (hnukdawk) phawt sela. Mizoram-a stake-holder pawimawh NGO-te leh mi thiamte 

nen ngun zawka ngaihtuah tlan leh phawt hi nakin zela kan kal zel dan tur atan a ṭha zawk ang 

tih kha ka ngaihdan a ni. Ka lawm e, Pu Speaker. 

 

SPEAKER : Tunah chuan Pi Baryl Vanneihsangi i lo sawm ang. 

 

PI BARYL VANNEIHSANGI :  Pu Speaker, he Bill kan sawiho hian thil 

pawimawh tak tak ka hmu a ni: 

 

NGO-te hi kan zah em em a, mahse he House-a ṭhute hi chu mipuiin an aiawh tura min thlan 

kan ni. Pâwl pakhat duh dan chauh en lova, sorkar administration leh hmasawnna thlir chunga 

kan rel loh chuan, nakin zela sorkar hmalakna hrang hrangah dodalna a lo chhuak zel ang a, 

hna a thawk hlei thei lo ang tih ka hlau a ni. 

 

Sialkal Range hi border area (Manipur leh Myanmar dep) a ni a. Sorkar Laipui pawhin border 

area-a infrastructure, security leh mipuite 'quality of life' hi a ngaihpawimawh em em ṭhin 

avangin, anni duhsak bikna hi thil sual a ni lo. 

 

2020-ah khan sorkar hmasa (MNF) hun laia hotu pawimawh tak tak-ex-MLA Pu L. 

Thangmawia leh Champhai North bialtu Dr. ZR Thiamsanga te ngei pawh khan he Council 

(SRDC) pawimawhzia leh hmasawnna a thlen theih tur thu uar takin an lo sawi tawh a ni. 

 

Chuvangin, vawiina kan member zahawm takten an han pawmpui leh lo deuh hi chu "tu credit 

nge ni ang" tih zawng nena thlir vanga ni mai lo maw tih a lo lang a. Credit lam aiin mipuite 

mamawhna zawn i thlir zawk ang u. 

 

Ka rawtna chu -  

a) Kum tam tak mipuite'n beiseina sang tak nena an lo thlir tawh, Council puitling neih an 

chakna hi withdraw (hnukdawk) ringawt lovin, hma i la zawk ang u. 

b) Bill chhungah hian siamṭhat ngai leh technical flaw (felfai lohna) awmte chu kan pha 

lo va. Chuvangin, hmanhmawh vut vut lova uluk zawka kan en leh theih nan Select 

Committee-ah refer (dah) ni sela ka rawt a ni. 

 

Pu Speaker, muangmar leh fim zawka kan ngaihtuah tlan leh theih nan, Select Committee-ah 

hian he Bill hi i dah ang u hmiang, Pu Speaker. Ka lawm e. 

 

SPEAKER : Tunah chuan, Member zahawm tak, Pu H. Ginzalala i lo sawm ang.  

 

PU H. GINZALALA :  Pu Speaker, he Bill hi ril tak leh fim taka kan ngaihtuah tlan a 



pawimawh hle a ni. Ka bial (Lengteng) leh Champhai North bial inkar a nih avangin thil tlem 

ka han tarlang ang e: - 

 

He hi 2012-ah Congress sorkarin a lo din tawh a. 2018-ah MNF sorkarin "Act puitling ni turin 

theihtawp kan chhuah ang" tiin inremna (agreement) an lo neihpui tawh bawk. Tunah hian 

ZPM sorkarin a hmawr kan bawk (finalize) dawn chauh a ni a, party tin hian hemi 

chungchangah hian mawhphurhna kan nei vek a ni. 

 

Kum 13 zet a lo kal tawh a, sorkarin sum tam tak a pe reng a. Mahse Act a awm loh avangin 

Rules a siam theih loh va, sum hman dan tur mumal a awm hlei thei lo a ni. Technical takin he 

Act hi kan tih makmawh a ni tawh zawk a ni. 

Helaia khaw paruk (6) Act siamsak hian Mizo integrity (inpumkhatna) a tichhe dawn lo. Kum 

10 chuang a lo kal tawh a, min ti-hrang lovin min phuar khawm zawk a ni. Mizo ṭawng hmang 

pawh an pung nasa tawh em em a, Mizo nihna (ownership feeling) hi tun aia nasa zawkin a pe 

dawn a ni. Hmasawnna (development) a awm loh hian hnam a in-disintegrate (a inṭhen) zawk 

ṭhin. Development a awm hian kan lo inpumkhat zawk a ni. 

 

Entirnan:- America-ah pawh hnam hrang (white, black, red) thisena inzawmna nei miah lo an 

awm a, mahse economic hmangin an inpawt hnai a, "We, the Americans" tih feeling an nei thei 

a ni. Chutiang chuan, border area-a kan unaute hi kan pawh hnaih thiam chuan, Burma leh 

Manipur-a kan unaute pawh kan la pawt hnai zel dawn a ni. 

 

Chuvangin, he Bill hi intih-hranna tur ni lovin, Mizo-neitu nihna (ownership) an neihna tur 

zawk a nih avangin, "Pass ngei ni se" tiin ka rawn thlawp a ni. Ka lawm e, Pu Speaker. 

 

SPEAKER :  Aw le. Tunah chuan member zahawm tak Dr. K. Beichhua ilo sawm 

ang.  

 

DR. K. BEICHHUA :  Pu Speaker, he Bill lo lut hi kan thlir chuan Sialkal Range 

mipuite duhsakna niin lang mah se, a chhung thuril kan luh hian zawhna tam tak a lo chhuak a 

ni: 

 

He Bill hi Law Department, Finance leh Council of Ministers-in engtin nge an lo pawm 

(vet/clear) mai theih zawk le tih hi ka zawhna hmasa a ni. A puluttu ngei pawhin "a sensitive 

em em a ni" a ti bawk si a, 'withdraw' (hnukdawk) mai tura ka beisei laiin a rawn chhawp 

chhuak tlat hi hriatthiam a har hle. Council pian tir si a, a huam chin (area) hriat miah loh hi 

chu "fate thawmhnaw size pawh hre lova leisak" ang chiah a ni. Kum 5 mi tan kum 20 hak tur 

leisak ang a ni a, a dik thei lo. 

 

Tin, Protem Chairman inthlan dawnah 50:50 a nih chuan, Secretary (Official) khan vote a nei 

dawn tihna a ni a. Elected member-te awm laia official-in thutlukna a han siam tur hi democracy 

kalhmang a ni lo. 

 

Tin, Women's Reservation chungchangah tunlai khawvelah hmeichhe seat (reservation) kan 

ngaipawimawh em em a, hemi Bill-ah hian hmeichhe tan engmah dah a awm ve lo hi a pawi hle. 

 

Chutih laiin, Section 16 (2) leh Section 6-te hi an inkalkhalh a, a dik lo a ni. Member-te 

qualification tur a mumal lo a. ADC-ah te chuan MDC inthlanah non-tribal-ten vote an nei thei 

lo a, helaiah erawh chuan a chiang ve lo. Hetiang a nih chuan nakinah kan la buai dawn hle a 

ni. Tin, Section 43 (3)-ah "Sorkarin a approve loh pawha approve anga ngaih" tih hi thil 

kalphung a ni lo. 

 



Chuvangin, he Bill-ah hian sentence flaw (felfai lohna) a tam em em a, heti chung hian pass ta 

ila House zahawmna hian a chhiat phah theih avangin, Select Committee-ah refer (dah) mai ni 

sela tih kha ka rawn dinpui a ni. Ka lawm e, Pu Speaker. 

 

SPEAKER :   Aw le. Member zahawm tak Pu H. Lalzirliana ilo sawm ang. 

 

PU H. LALZIRLIANA :  Pu Speaker, GAD Minister-in Bill a rawn put luh hi vawi 

hnih-thum lai ka chhiar chhuak a, thil pawimawh tak tak ka hmu a ni: 

 

Sialkal Range-a khaw 6, mihring singkhat pawh tling lo leh in 1600 bawr velin Council puitling 

an han nei tur hi ka lawmpui rualin an vannei ka ti hle. Ka bial (Mamit) leh kan district-a Bru 

khaw lian tak tak te, hmasawnna mamawh tak tak kan thlir hian, "In va awhawm bik em!" tih 

rilru ah a rawn awm a. MLA pahnih leh District pahnihin a cover reng si a, engvanga 

hmasawnna dang tawk lo nge an nih bik ang tih pawh ngaihtuah tham a ni. 

 

Mizoram ah hian nuai 13-14 lek kan ni a, hnam chi hrang (ethnic groups/clans) kan awm te hi 

kan hausakna a ni. Amaherawhchu, khawvel hmaa kan din chhuahna tur chu "Mizo" kan nihna 

chauh hi a ni. He Act hi kan pass a nih chuan, bial dangte pawhin "Keini pawh kan develop lo, 

Council min siamsak ve rawh u" tiin an rawn chhuak sup sup mai ang em? Hei hian inlak hran 

duhna (fragmentation) a thlen ka hlau hle a ni. 

 

Manipur-a Churachandpur District-ah pawh khan hnam hrang hrang - Paite, Hmar, Kuki, Lusei 

te kha hlim takin an awm ṭhin. Mahse, mahni nihna leh rights vawn hiam an duhna kawngah 

in-tih-lenna a lo chhuak a, tun dinhmun pawi tak khi an thleng ta a ni. Hei hi kan tana zirlai 

pawimawh a ni. Kei pawh Hmar-Zote ka ni a, mahse Engineer ka zir tawh hnuah chauh ka 

nihna ka hre chiah. "Mizo-Kristian Tribal" nih kha ka tan chuan a tawk em em a ni. 

 

Chuvangin, he Bill hi a 'sensitive' em avangin tuna kaltlangpui nghal lo hian withdraw ni sela, 

a nih loh pawhin uluk zawka zirchiang turin Select Committee-ah dah ni rawh se. 

 

Ka lawm e, Pu Speaker. 

 

SPEAKER :   Aw le. Member zahawm tak Pu C. Ngunlianchunga ilo sawm ang. 

PU C. NGUNLIANCHUNGA :  Pu Speaker, Sialkal Range Development Council 

hi Congress hun laia bul tan a ni a, a office pawh Congress sorkar laia sak tan niin MNF hunah 

hawn a ni. He Bill, 2026 kan en hian fel lo leh nawi tak tak a tam hle a ni: 

 

Autonomous Council-ah chuan CEM recommend-naa ruat thin a nih laiin, tunah chuan sorkarin 

a duh duh a ruat thei dawn a. Inthlannnaah 3:3-in lo tling ta se, sorkar tan advantage lakna 

hmanrua a ni thei tura dah a ni. Tin, State-a Governor-in a ruat thin ang lo deuhin, hemi dante 

hi a kal phung a dik lo hle. Area tur ziah lan a awm loh bakah, hlawh leh allowance chungchang 

pawh a chiang lo. 

 

He Bill hi a nihna ang ang hi chuan pass tlak a ni lo. Kan House Leader-in "lungrual takin" a 

tih angin, midangte tana advantage lak tumna awm lovin withdraw rih sela, dan mumal zawk 

nen rawn luh leh zawk rawh se. Ka lawm e. 

 

PU LALCHHANDAMA RALTE, OPP. LEADER :  Pu Speaker, Chief 

Minister-in Sialkal Range Development Council Bill a rawn luh hi ram leh hnam tan a him lo 

a, fel hlel tam tak a awm a ni: 

 

Sinlung Hills Council-te chu inbiakremna leh martar tam tak awm hnu-a lo piang a ni a. Tunah 



khaw 6 chauh huam tur hetianga kan kalpui hi a dawt leh atan a him lo. Tin, Legal vetting pawh 

nei lo a House-a rawn luh hi a mak ka ti a, withdraw hial tlak a ni. MNF sorkar lai pawhin uluk 

zawka zir chiang turin kan lo khek (kept for further study) tawh a ni. 

 

Tin, a area tur hriat chian loh bakah, Chairman leh member-te thuneihna inpek dan te, BDO 

Ngopa leh Mimbung inkungkaih dan te hi a dik lo hle. Candidate kum zat chiang lo leh, thing 

leh mau leh leilung thuneihna Council kuta pek vek phei hi chu hnam bil thila inthliarna leh 

kan inpumkhatna tichhe thei a ni. 

 

SPEAKER :  Aw le, tunah kan Minister zahawmtak Pu Vanlalhlana’n sawi tur 

a la nei a ni mailthei e; ban a phar a i sawm leh ang. 

 

PU VANLALHLANA, MINISTER :  Pu Speaker, he Bill-ah hian famkim lohna leh 

siamthat ngai tam tak a awm tih kan hre tlang a. Mahse, House Floor-a kan sawi ho tawh hnu-

a withdraw tawp kha tlawmngaihna te pawh a awm ve thei a ni. Chuvangin, famkim lohna 

zawng zawngte enfiaha siamthatna kawng kan zawn leh theih nan, Select Committee-ah dah 

mai turin Opp. Leader leh Member-te ka ngen a ni 

 

SPEAKER : Tunah chuan a bill neitu kan House Leader zahawmtak a bill te rawn 

windup a House pass rawn dil dawn nge? kalpui tha a tih dan te sawi turin i lo sawm ang u. 

 

PU LALDUHOMA, CHIEF MINISTER :  Pu Speaker, kan Member-te thil rawn 

sawi kha thil pawimawh tak a ni. He Bill-ah hian felhlel tam tak a awm tih a hriat a. chungte 

chu: 

 

a) Voter leh Candidate chungchangah MLA Roll hman a nih dawn avangin hnamdang vote 

nei thei tur kha kan tradition institution (6th Schedule) nen a inrem lo a, a him lo hle a 

ni. Tin, kum 18 candidate thei tura dah pawh hi ennawn a ngai a ni. 

b) Tin, Protem Chairman chungchang te, Chairman leh CEM thuneihna inbuk tawk lo leh 

Nominated Member-te voting right chungchang te hi uluk zawka enfiah an ngai a ni. 

 

He Bill hi sorkar hmasain a lo draft, keiniin kan lo chhawm leh a ni a. Sorkar hmasain a lo khek 

‘kept for further study’ tih kha a dik a, keini pawhin kan lo bihchiang tawk lo a ni e. Kan zavaiin 

kan kut a tel vek a, Congress hun atanga lo intan, MNF-in a lo chhunzawm tawh a ni a. Tunah 

erawh pressure leh dinhmun thar avangin kan ngaihtuahna pawh kan sawhsawn tlang a ni. 

Rorelna hi hun bi zela siamrem (flexible) tur a ni a, tumah inthiamlohna neih tur a awm lo. 

 

Chuvangin, sorkar Bill put luh tawh withdraw kher lo hian, Member-ten an rawt ang khan 

Select Committee-ah refer mai ila, technical leh social issue zawng zawngte sawi ho tha leh 

zawk rawh se tih ka rawt a ni. Member zahawm takte min pawmpui turin ka ngen a ni e. 

 

PU C. NGUNLIANCHUNGA :  Pu Speaker, he Bill Select Committee-a kalpui 

tur hi a tha ka ti hle a ni. Sorkar hian sorkar hmasa a lo ring lutuk deuh nge, thil technical deuh 

a awm nual a, kan ram tana dan tha leh him a lo chhuah nan he rawtna hi a pawimawh khawp 

mai. Kan House Leader (Chief Minister) pawh a danglam tawh hle a, Budget kan pharh hnu 

phei chuan kan ram hmasawnna pawh a dam (chak) sawt tawh ang tih ka ring a, a lawmawm 

ka ti e. 

 

PU LALCHHANDAMA RALTE, OPP. LEADER :  Pu Speaker, kan han 

sawiho hi a tha hle a ni. Kan ram leh hnam tana tha ber tur kan duh tlang vek a. Parliamentary 

Affairs Minister leh House Leader-ten Select Committee-a dah tura rawtna an siam kha keini 

lam pawhin tha kan ti e. Kan ram leh hnam tana thawk kan nih angin, House-in lungrual taka 



kan kalpui hi a lawmawm hle a ni. Ka lawm e. 

 

SPEAKER :  Kan Chief Minister-in Sialkal Range Development Council Bill, 2026 

House-a a rawn luh chungchang kan sawiho tawh a. Bill neitu ber leh kan Leader zahawm tak 

tak ten Select Committee-a enfiah leh phawt tha an ti a, Opposition leh INC Legislature Party 

lam pawhin an rawn thlawp a ni. 

 

Hnialna a awm loh chuan, Sialkal Range Development Council Bill, 2026 hi Select 

Committee-a refer turin House-in a pass ta a ni. 

 

PU LALDUHOMA, CHIEF MINISTER :  Pu Speaker, kamkhat lek kan belh leh ang 

e.  

 

Sialkal Range Development Council hi tunah hian a function mek reng a, a tawp dawn tihna a 

ni lo. Chuvangin, a bial chhunga mite pawh lo thlaphang lo sela, Select Committee-a kan refer 

chhung pawh hian sorkar chuan a ngaihthah dawn lo a. Midangte ruala hmasawnna ke an pen 

ve zel theih nan sorkar hian a enkawl zui zel dawn a ni tih kan hriattir duh a ni. 

 

SPEAKER :   A lawmawm e Thingpui chawlh hun kan hmang tawh ang a. Dar 1: 30 

a ri tep a, dar 2:30-ah kan chhunzawm leh dawn nia. 

 

[Recess] 

 

[2:30 pm] 

 

[Hon. Deputy Speaker-in Chair a la a.] 

 

DEPUTY SPEAKER :  Aw le, kan rorel chhunzawmin, Bill pahnihnaah kan kal 

ang a.  

 

The Mizoram Shops and Establishments (Amendment) Bill, 2026 introduce phalna dil turin 

Minister zahawm tak, Pu Lalnghinglova Hmar kan sawm a ni. 

 

[Pu Lalnghinglova Hmar, Minister-in a Bill House-a introduce a dilna chu phalsak a ni a, 

a introduce hnu ah sawiho turin a rawn move nghal a.] 

PU LALNGHINGLOVA HMAR, MINISTER :  Pu Deputy Speaker, ka lawm e.  

 

“The Mizoram Shops and Establishments (Amendment) Bill, 2026”, he Bill hi nikum 

(November 2025) a Governor-in 'Ordinance' a lo tihchhuah tawh kha Act puitlinga siam tura 

rawn chhawp chhuah a ni a. Sorkar laipui (Central Govt) hmalakna 'Ease of Doing Business' 

leh Labor Court thar nen a inmil theih nana siamremna a ni. 

 

1. Hnathawh Hun Chhung (Working Hours) 

a) Daily Hours: Nikhata hnathawh hun chhung chu darkar 8 atangin darkar 10 thleng 

pawhsei a ni. (Hei hi an thawk ngei ngei tur tihna ni lovin, a limit pawhsei a ni zawk). 

b) Weekly Hours: Kar khat chhungin darkar 48 thin kha darkar 50 thleng thawh phal a ni 

ta. 

c) Overtime: Hna tul bik (account buatsaih tih ang chi) a awm chuan nikhatah darkar 12 

thleng thawh phalsak an ni a. Mahse, hnathawktute an hah lutuk loh nan thla 3 chhungin 

overtime belhkhawm chu darkar 125 a pel tur a ni lo. 

2. Spread Over Period (Inkar Chawlh Nen) 

a) Hna tan atanga a tawp thleng, a kara chawlh (breaks) nen zawng zawng hi darkar 10 



thin kha darkar 12 ah pawhsei a ni. Hei hian 'shift' a thawk thinte tan hna kalpui a ti 

awlsam dawn a ni. 

3. Hmeichhia - Zan Lama Hnathawh (Night Shift) 

a) Zan dar 9 atanga zing dar 6 inkarah hmeichhiaten hna an thawk thei ta ang. 

b) A Dan: Sorkar phalna lak kher a ngai tawh lova, hnathawktu hmeichhia leh a chhawrtu 

(employer) inkarah 'written consent' (remti thlapna) a awm a ngai. 

c) Safety & Welfare: A chhawrtu hian hmeichhiate himna (safety), thianghlimna 

(sanitation), sexual harassment laka venna, leh transportation (in-thiar fawhna) thlengin 

a ngaihtuahsak tur a ni. 

4. Thubuai Chinfel Dan (Compounding of Offenses) 

a) Dan bawhchhiatna lian tham lo (minor offenses) a awm chuan, Court-a kal buai ngai 

lovin pawisa chawi (fine) hmanga chinfel zung zung theihna 'Section 25A' thar dah a 

ni. 

b) Fine hi a hremna sang thei ang ber atanga za zela 150 (1.5 times) a ni ang. Mahse, kum 

5 chhunga dan vawi hnih a bawhchhiat chuan Court-ah thlen a ngai thung ang 

 

He Amendment hian sumdawngte leh hnathawktute tana hna kalpui ti awlsam tur leh 

hmeichhiate tan hna zalen zawka siamsak a tum a ni. Ka Lawm e. 

 

DEPUTY SPEAKER :  Aw le. Kalphunga kan lo neih ah chuan, bill amendment 

hi dan awmsa tlem siamthat zeuh a nih avangin sawi ho chiam a ni ngai lem lo va; sawi duh 

kan awm em?  

 

[Member sawi duh an awm avangin, member pakhat tan sawi hun chhung minute 5 pek 

House-in pek a remti a.] 

 

A phar hmasa ber Pu K. Hrahmo, Palak bialtu zahawm tak ilo sawm ang. 

 

PU K. HRAHMO :  Pu Deputy Speaker, ka lawm e. Minister zahawm takin he 

Amendment Bill a rawn luhpui hi a ṭha khawp mai a, sawiselna tur pawh ka hre lo. 

Amaherawhchu, he dan kan hmanna tur (area) chungchangah hian suggestion tlem ka nei a ni: 

 

Mizoramah hian 6th Schedule hnuaia ding District Council (ADC) pathum kan nei a. Para 10-

na hnuaiah hian 'Trade License' leh sumdawnna (business) chungchang hi Council kutah a awm 

ve a ni. Sumdawnna hmun leh dawr lianah te hian hnathawktu (labour) eng emaw zat Council-

in an pe ve ṭhin. Chuvangin, he danah hian "Whole of Mizoram" (Mizoram pum) hman tur tia 

kan dah hian, District Council thuneihna nen hian a inkalkhalhna a awm thei em tih hi 

ngaihtuah a ngaiin ka hria. 

 

He Bill hi Central sorkar rawn tih, loh theih loha kan pass ngai a nih pawhin, District Council 

area-ah hi chuan Council hnenah hian pass ve turin emaw, an kutah dah mai sela a ṭha zawk lo 

maw tih hi ka ngaihdan a ni. Nimin lama 'GST Bill' kan pass pawh khan, "Central sorkar rawn 

tih a nih vanga pass kan ni" kan tih ang khan, hemi chungchangah pawh hian Council thuneihna 

hi zahsak deuh ila a ṭha ang. 

 

Sorkar hmasa (Congress leh MNF) hun lai khan 'Distilled' leh 'Non-distilled' chungchangah 

District Council kutah thuneihna an lo dah tawh ṭhin a. Tun sorkar (ZPM) hunah hian thil 

ṭhenkhat Council kut atanga lakhran a awm hian overlapping a thlen hlauhawm ka ti a ni. He 

thil hi House Leader (CM) nen pawh kan sawiho tawh a, mahse kum hnih a liam tawh pawhin 

a la reh vang vang a ni. 

 

Pu Deputy Speaker, he Bill pass tha ka ti e. Mahse, sorkar hian hnathawh hun darkar (working 



hours) leh thil dangte hi amah khera control vek lovin, District Council area-ah hi chuan 

Council kutah dah sela tih hi ka suggestion a ni e. 

Ka lawm e. 

 

DEPUTY SPEAKER :  Aw. Pi Baryl Vanneihsangi Aizawl Sounth III bialtu. 

 

PI BARYL VANNEIHSANGI :  Pu Deputy Speaker, ka lawm e. He Bill hi a neitu 

(Department) te nasa taka an inbuatsaihna a nih avangin, thlawpna thu sawi lova nawr liam mai 

chu a hnai deuhvin ka hria a, point tlem ka han sawi ve ang e: 

 

He Bill hi Bill changkang tak, hnathawh uar lam leh thawk tura inzirtirna (work ethic) tha tak 

a ni. Ram changkang kan en hian an hmasawnna bulpui chu hnathawh an uar hi a ni a, chutiang 

lam hawi Bill a lo lut hi a lawmawm hle. 

 

Darkar bi a inhlawhna (hourly wages) hi thalaite'n kan nghakhlel hle a. Lehkha zir kar leh 

computer class kal karah te thalaite'n mahni zirna intuak nan hna an thawh theihna tur 'hourly 

basis' hian hmun a chan chhoh zel ka beisei a ni. 

 

Hman deuh khan Factories Act 1948 khan hmeichhe zan hnathawh a khap tlat a, mahse court 

case hrang hrang (Vasantha R vs Union of India, j.f.l.) a awm hnuah leh Labour Court thar a lo 

chhuah takah hian zan lama hmeichhiaten hna kan thawk thei tur hi a lawmawm hle a ni. 

LESDE record ka en hian 'Shops' bikah hmeichhia hi kan thawk tam zawk a. Chuvangin, zan 

lama kan thawh theihna tur dan (darkar 8 atanga 10-a tihsan) hi a lawmawm hle a ni. 

 

Hmeichhiate himna tur hian Vishaka vs State of Rajasthan case atanga lo piang, kum 2013-a 

kan pass tak 'Sexual Harassment at Workplace Act' kha a pawimawh hle a. He Bill-ah hian 

chiang takin inziak lo mahse, tuna kan Bill sawi lai hian khami dan (2013 Act) kha a 'complaint' 

ve tho em tih leh a hranpaa hman tel zel a nih tur thu fiahna ka duh a ni. 

 

Hleihlenna emaw, chhiatna (harassment) a awm chuan, he dan hnuaiah hian a chhawrtu 

(employer) business license tihtawp hialna 'penalty' a awm ve em, tih te, hmeichhiate’n awlsam 

zawka complaint an thehluh theihna 'She-Box Portal' te hi kan hmang ve nghal thei dawn em 

tih te Minister-in min hrilhfiah ka duh bawk a ni. 

 

Danin hmeichhiate min duat a, min humhim em em a. Amaherawhchu, a hmangtu (rights neitu) 

te hian 'advantage' la mai lovin, mawhphurhna (duty) sang tak kan nei a, tha taka dan zawm hi 

kan tih tur a ni tih kan hriat a pawimawh a. 

 

Pu Deputy Speaker, he Bill tha tak, hmasawnna tura min kalpuitu tur hi pass ngei turin ka 

thlawp tlat a ni. Ka lawm e. 

DEPUTY SPEAKER :  Kan Opp. Leader hian sawi tur a nei em? 

 

PU LALCHHANDAMA RALTE, OPP. LEADER :  Pu Deputy Speaker, he 

Amendment Bill hi India rampum hmasawnna mila ennawn (regularize) a ni tih kan hria a, a 

lawmawm khawp mai. Amaherawhchu, thahnemngaih thu-ah zawhna leh thil pawimawh tlem 

zawng han tarlan ka duh a ni: 

 

 

 

1. Enforce-na leh Vigilance 

He dan kan amend tur ang chi-te hi a taka kengkawh (enforce) tur hian Home Department-te 

nge kan rin dawna, nge, kan Labour Officer-te hian anmahniin endikna (Vigilance) hna hi an 



thawk ve ṭhin zawk? 

 

2. Darkar bi-a Inhlawhna (Hourly Wages) 

Hma kan sawn chho hret hret a, thui tak thlirin ka rual-awt khawp mai. Session leh hunah te 

chuan kan thalaite leh College kal rualte tan an inhlawh ve theihna tur 'darkar bi' (hourly basis)-

a hna thawh theihna tur hi Bill-ah te pawh la rawn tel ve thei se ka duh hle a ni. 

 

3. Hriselna leh Mihring Chanvo (Article 21 & 42) 

Hnathawh hun darkar 8 aṭanga 10-a tihsan leh kar khata darkar 50-a pawhsei, tin, Overtime 

darkar 12 thlenga chhawr theih a lo ni ta hi: 

• Article 21: 'Right to Dignity of Health' a ti-bawrhbang thei ang em? Hnathawh hun 

pawhsei lutuk hian mihring hriselna a khawih tel thei em? 

• Article 42: 'Human Working Conditions' (hnathawhna hmun hrisel leh nuam) a nih loh 

mai ka hlau a ni. 

• Article 23: 'Forced Labour' (mana chhawr luih) angah a kal palh em tih te pawh 

ngaihtuah a ngai a, Mandatory Health Safeguard (Hriselna venhimna dan) te hi a 

hranpaa dah tel a ngai lo maw? 

 

4. Labour Welfare vs. Business Welfare 

He Amendment hi han en hian Workers Welfare (Hnathawktute hamthatna) aiin Business 

Welfare (Dawrkai leh a chhawrtute hamthatna) a ni mah mah lo maw tih a lo lang a. Labour 

Welfare-a 'priority' kan pek zawk a pawimawh hle a ni. 

 

5. Hmeichhiate Himna (Section 12-A) 

Zan lama hmeichhiaten hna an thawk thei tur hi a lawmawm a, 'Written Consent' (hriatpui leh 

remtihtlapna) lak tur a ni tih te hi a ṭha khawp mai. Mahse, he dan bawhchhetute hremna 

(penalty) bik hi he section-ah hian a lang lo va, Rules lamah em ni siam a nih dawn tih hi 

Minister-in wind-up-naah min rawn hrilhfiah thei se ka duh a ni. 

 

Pu Deputy Speaker, dan ṭha tak ni mah se, 'Labour Welfare' lam hi i ngaipawimawh zual hram 

teh ang u. Ka lawm e. 

 

DEPUTY SPEAKER : Tunah House Leader in sawi tur a neih chuan i lo sawm 

ang. 

 

PU LALDUHOMA, CHIEF MINISTER :  Pu Deputy Speaker, he Bill 

chungchangah hian point pawimawh tlem tarlan ka duh a ni: 

 

He dan (Principal Act) hi kum 2010-ah khan kan lo pass tawh a. Kan mamawh em em vanga 

pass pawh ni lovin, Sorkar Laipui (Central) lam ngenna anga kan neih a ni. 

 

Mizoram-ah chuan dawrkai leh an mi chhawrte hi mimal inbiakremna (personal agreement) 

hmanga kal nawk nawk kan ni a. Dan hnuaia kan han inher thut kha a tirah chuan hman tak tak 

theih kan ring chiah lo hlawm a ni. Mahse, tunah chuan dan kan nei tawh a, a theih chin chinah 

hian dan hnuaia kal hram hram kan tum a ngai a ni. 

 

Sorkar hian thil hmanhmawhah 'Ordinance' a issue mai ṭhin a, chu chu Session hmasa berah 

kan legalise (pass) leh ṭhin a ni. Hei hi chu kalphung (formality) a nih tawh avangin sawi chiam 

a ngai lem lo va, Minister-in zawhna awm ang ang a chhan hnuah pass mai i la ka rawt a ni. 

Pu Dy Speaker, ni khat hlawh (daily rate) cheng chuti zat ti-a inchhawr reng hi a fuh tawh chiah 

lo a ni. Mizo-te hi hna thleng tlai, bang hma, leh chawlh rei tak tak hmang kan awm ṭhin a. 

Darkar bi-a (hourly rate) kan inhlawh hian hna a tichak zawk ang. Zingkarah te, zanah te pawh 



hun awm apianga va inhlawh theihna "hourly basis" hi kan hman chhoh ve a hun tawh hle a ni. 

Hei hi Department lam pawh advise (rawtna) ka han siam nghal a ni e. 

 

Ka lawm e, Pu Deputy Speaker. 

 

DEPUTY SPEAKER :  Aw le, House Leader-in fiah takin a rawn sawi a. Tunah 

hian a Bill neitu, Minister zahawm tak Pu Lalnghinglova Hmar khan member-te zawhna leh 

rawtna hrang hrangte kha rawn chhangin, Bill hi a rawn wind-dawn a ni. 

 

PU LALNGHINGLOVA HMAR, MINISTER :  Pu Deputy Speaker, member-te 

zawhna leh rawtna hrang hrangte avangin ka lawm e. Point pawimawh zualte heti hian ka han 

chhang ang e: 

1. District Council (ADC) Chungchang: Pu K. Hrahmo-a zawhna kha, he Bill hi 'Trade 

License' chungchang a ni lo va, hnathawktute thlavang hauhna leh an venhimna (Registration) 

lam a ni zawk. Principal Act-ah pawh ADC exemption a awm loh avangin, tun tumah pawh 

hian a hranpaa dah tel a ni lo. 

2. Hmeichhiate leh Sexual Harassment: Pi Baryl Vanneihsangi point rawn tarlan 'Protection 

from Sexual Harassment' kha Amendment Bill Section 12(A)-ah hian dah tel a ni a. Goa-te 

angin a hranpaa zu bilh tel kher ngai lovin, he dan chhungah hian a awm sa a ni. 

3. Darkar bi-a Inhlawhna (Hourly Rate): House Leader, Opposition Leader leh Pi Baryl-I te 

rawtna 'Darkar bi-a inhlawhna' hi sorkar hian kan buaipui mek a ni. 

a) LESDE Secretary kaihhruaina hnuaiah State Level Committee-in early (hourly), daily, 

leh monthly wages fix turin hma an lak mek a. 

b) Casual & Muster Roll, Shops & Establishment, Public Transport, leh Construction 

worker-te tan 'hourly rate' hi reilotêah hman theih tura peih kan beisei. 

c) Hei hian college kal rual leh hna dang thawk thalaite tan zing leh zan lamah inhlawhna 

remchang a siam dawn a ni. 

4. Enforce-na leh Hremna: Opposition Leader-in a sawi 'Hremna' (Penalty) hi Principal Act 

Section 24 & 25-ah a awm a. A taka kengkawhtu (Enforcement) tur chu Labour Inspector-te an ni. 

5. Gig Workers & Unorganized Sector: Tunlai thiamna lo chhuak zela Zomato, Amazon 

delivery boy/girl (Gig workers/Platform workers) kan tih ang chite humhalhna dan pawh hi 

kan tichak zel dawn a ni. 

6. Mizoram Mila Her-remna: Sorkar Laipui (Union Labour Ministry) hnenah pawh "One size 

fits all" (India ram pumpui tana dan inang khat vek) hi Mizoram tan a fuh loh thu kan thlen a. 

Dan bawhchhe si lova Mizoram dinhmun leh hnam zia nena inmil tura kan her-rem (fine-tune) 

min phalsak turin kan ngen a, chutiang zawng chuan hma kan la mek a ni. 

Pu Deputy Speaker, he Bill-ah hian Labour-te tana ESIC (Insurance) leh damdawiin thlengin 

hlawkpui tur a tam a. He hmasawnna Bill hi House zahawm tak hian min pass pui ngei turin 

ka ngen e. Ka lawm e. 

DEPUTY SPEAKER :  Aw le, Minister-in fiah takin a rawn sawi tawh a. Tunah 

hian "The Mizoram Shops and Establishments (Amendment) Bill, 2026" hi pass thlang kan 

awm em?  

 



[“The Mizoram Shops and Establishments (Amendment) Bill, 2026” chu House-in lungrual 

takin a pass ta a ni.] 

 

PU LALNGHINGLOVA HMAR, MINISTER : Pu Deputy Speaker, ka lawm e. 

 

DEPUTY SPEAKER : Aw le, vawiin atan kan business kan zo ta a, naktuk  

February Ni 24, 2026 (Thawhlehni) chawhma dar 10:30-ah kan thukhawm leh dawn nia. 

 

Sitting is adjourned 

